
MEDEIA gan EWRIPIDES

CYFLWYNIAD

Mae Medeia yn Drasiedi Roegaidd / Trasiedi Glasurol. Mae’'n
archwilio hanes Jason a Medeia; dau gymeriad o fytholeg
Groeg. Yn y ddrama gwelwn Medeia wedi colli ei safle, ei gwr
a’i thawelwch meddwl wedi i Jason ei bradychu trwy briodi
tywysoges arall.

Mae prif thema a naratif y ddrama yn archwilio’r ffordd y mae
Medeia yn dial ar Jason am yr hyn a wnaeth iddi. Mae’'n
ddrama bwerus, waedlyd a llawn angerdd.

AN GWYNETH LEWIS

Mae’'n bwysig ystyried y gweithredoedd a ddigwyddodd cyn

dechrau’r ddrama. Maent yn fodd o ddeall Medeia a Jason yn well. Flynyddoedd yng nghynt
aeth Jason ar fordaith beryglus i chwilio am y Cnu Aur (Golden Fleece) Roedd yn daith
gyffrous ac erchyll a bu farw sawl un o’r morwyr. Rhoddodd Medeia gymorth iddo. Lladdodd

ei brawd er mwyn achub Jason. Gan fod Medeia a Jason wedi cymryd y Cnu Aur, a gan fod
mab y brenin wedi cael ei ladd yr oedd yn rhaid i Medeia ddianc gyda Jason. Cawsant eu dilyn
gan ei thad, y Brenin Aeetes. Er mwyn sicrhau dihangfa ddiogel, fe dorrodd y ddau gorff brawd
Medeia a thaflu'r darnau i’'r mér. Arhosodd llong y Brenin Aeetes er mwyn casglu darnau o
gorff ei fab o’r mér, a llwyddodd Medeia a Jason i ddianc i Corinth. Collodd Medeia ei theulu a’i
henw da er mwyn bod gyda Jason. Mae’n bwysig cofio hyn wrth ystyried y poen mae’n deimlo
wrth i Jason ei gadael am fenyw arall ac yna wrth ystyried y dial mae’n weithredu er mwyn ei
gosbi.

Cafodd y ddrama ei hysgrifennu gan Ewripides ym 431 CC. Enillodd y drydedd wobr yng ngwyl
ddrama flynyddol Theatr Dionysos, Athens. Dau ddramodydd arall oedd yn y gystadleuaeth,
Sophocles ac Euphorin. Er i Ewripides ysgrifennu oddeutu 92 drama, bu ond yn fuddugol ar
bump achlysur.

Ar adegau, roedd y themau yn ei ddramau yn anodd i'r Atheniaid eu deall a’u derbyn, gan ei
fod yn oleuedig a chyfoes iawn. Roedd yn feirniadol o’r hen gredoau, yn cwestiynu pwrpas
rhyfela ac yn cydymdeimlo gyda gwragedd a chaethweision.

Mae modd ystyried Medeia yn esiampl o Drasiedi Ddial (Revenge Tragedy) sydd yn torri tir
newydd gan ei fod yn gadael i'r arwres ddianc ar ddiwedd y ddrama, a thrwy roi lot o bwyslais
ar fywydau emosiynol cymeriadau. Mae hyn yn ei chategoreiddio fel trasiedi llawer mwy
cyfoes na’r trasiediau clasurol eraill, megis Antigone gan Sophocles. Mae'r ddrama hefyd

yn ymddangos yn fwy cyfoes gan ei bod yn archwilio bywyd emosiynol y ddau brif gymeriad:

roedd seicoleg y cymeriadau a’r sefylifa yn bwysig i Ewripides.

Wrth astudio’r ddrama, dylid ystyried seicoleg y gweithredoedd, yn enwedig seicoleg y weithred
o ladd y plant. Mewn llenyddiaeth gelwir y weithred yn ‘Kindermord’. O fewn y syniadaeth
lenyddol hon, mae awgrym fod unigolion, trwy ladd eu plant, yn lladd elfen o’'u hunain. Mae
seicolegwyr cyfoes yn nodi ei fod yn llawer mwy cymhleth na hyn a bod sawl ffactor sy’n
gyfrifol am arwain unigolyn tuag at weithredu yn y fath fodd. Nododd The Los Angeles
Business Wire Journal fod mwy na 600 o famau yn lladd eu plant bob blwyddyn.

CYMERIADAU

Oni bai am ymddangosiadau’r Corws, mae pob golygfa o fewn y ddrama yn cynnwys dau actor
- Medeia a chymeriad arall. Mae Medeia yn ymddangos ym mhob un o’r golygfeydd. Y mae’n
rél enfawr i actor / actores.

Corws o Wragedd Corinth

Mae Medeia yn ennyn eu teyrngarwch. Yn wahanol i Jason, dydyn nhw ddim yn ei bradychu.
Mae’n sicrhau eu bod yn tyngu i fod yn dawel. Maent yn gwylio, mewn tawelwch, heb ei
rhwystro rhag gwneud pethau erchyll o’u blaen. Er iddynt ei chondemnio ar brydiau; maent yn
ymddangos wedi cyffroi yn hytrach nag yn wrthun i'r hyn mae hi'n wneud - efallai fod hyn yn
awgrym o sut mae’r gynulleidfa yn ymateb i'r weithred. Yr unig adeg y gwelwn ni nhw’n ceisio
bod yn weithredol yw pan maent yn ymgeisio rhwystro Medeia rhag cwympo i bydew melancoli
ar ddechrau’r ddrama:

‘Mae’i gwr yn mwynhau gwely un arall-
Pa werth gwylitio am rywbeth felly?
Gad y mater i Zews.

Daeth i ben, eich priodas.

Does dim angen torri dy galon.’

Nid oes esboniad pam nad ydynt yn achub y plant; pam eu bod yn fodlon sefyll a gwylio’'n
dawel. Mae rhai wedi awgrymu eu bod nhw, fel hi, yn anfodlon gyda statws menywod o fewn
eu cymdeithas - ond barn gyda gogwydd fodern iawn yw hon a rhaid bod yn ofalus i or-
symleiddio’r gwaith.

MEDEIA

Mae Medeia yn dywysoges: erbyn y ddrama mae hi wedi dianc 0’i chartref ac wedi bod yn

byw mewn gwlad estron ers blynyddoedd. Mae’n chwantus, nwydus a llawn dicter angerddol

- fel sawl un o’r arwyr Groegaidd mae ei hemosiynau yn rhai pwerus ac angheuol iawn. Yn
Corinth, wedi iddi ei briodi a rhoi dau fab iddo y mae Jason yn ei bradychu. Oherwydd ei statws
a’i balchder, mae’n gwrthod derbyn yr hyn a wneir iddi ac mae’n lladd ei phlant. Mae hyn yn
rhannol gan na all oddef y syniad y byddant yn cael eu clwyfo gan ei gelynion hi, ac yn rhannol
i gosbi Jason. Mae’n ddial erchyll ac mae’r gost bersonol iddi hi yn un uchel iawn.

Mae’n fenyw alluog a chynllwyngar. Oherwydd hyn fe deimla fod eraill yn ei chasau ac yn
genfigennus 0’i gallu. Dyweda Medeia:

‘Mae rhai’n cenfigennu, rhai’n fy ngalw’n hy,
Eraill yn ofni f’arferion cyfrin...’

Y mae’n defnyddio’r gallu hwn ynghyd &’i chryfder emosiynol (lladdodd ei brawd a thorri ei gorff
yn ddarnau bach, er mwyn achub Jason) i ddial ar ei gwr trwy ladd ei blant.

Jason

Yn aml, fe gaiff Jason ei ddehongli fel gwr anfoesol, hunanol a balch. Y mae’n fab i Aeson: ef
yw’r arwr a gymerodd y Cnu Aur; ef oedd Capten yr Argonaut. Yn ystod y fordaith a'r gwest
enwog honno, Medeia oedd yr un a laddodd yr anghenfil oedd yn gwarchod y Cnu Aur; hi
hefyd wnaeth ladd ei brawd er mwyn achub bywyd Jason. Nawr, ar ddechrau’r ddrama, daw’r
gynulleidfa i ddeall fod Jason wedi cymryd gwraig arall - gwraig sy’n llawer mwy derbyniol o
safbwynt gwleidyddiaeth ei wlad. Yn yr olygfa ble mae Medeia yn colli ei thymer, yn dangos ei
phoen ni all Jason ddirnad hyn: ni all weld beth yw canlyniad ei ymddygiad ar ei wraig druan:-

‘O, ry’ch chi ferched i gyd ‘r un peth:’ Mae’n parhau: ‘Mae angen ffordd arall o genhedlu meibion
heb ferched — Dyna fyddai diwedd holl adfyd dynol ryw.’

CREON

Brenin Corinth. Tad yng nghyfraith newydd Jason. Pan mae Jason yn priodi ei ferch mae
Creon yn alltudio Medeia gan ei fod ofn ei thymer, ofn yr hyn a allai wneud i'w ferch. Mae
Medeia yn gofyn am ddiwrnod i baratoi cyn cael ei halltudio. Gan nad yw’n deall grym ei dicter
a’i phoen, mae Creon yn cytuno. Mae’r diwrnod hwnnw yn ddigon i Medeia ddistrywio Creon a'i
ferch.

Mae cymeriadau eraill, megis: Aegus, y Nyrs, y Tiwtor a’r Negesydd . Er taw prin yw'’r
golygfeydd maent yn ymddangos ynddynt, maent yn bwysig o safbwynt gyrru’r naratif a’r plot
yn ei flaen.

THEMAU

Dial: Rhan o apél oesol y ddrama hon yw erchylltra’r dial: mae’n ein swyno gan ei fod mor
dywyll a thu hwnt i amgyffred y mwyafrif o’r gynulleidfa. Mae Medeia yn fodlon aberthu pawb

a phopeth er mwyn dial ar Jason a’i deulu newydd. Mae awgrym ei bod yn lladd ei phlant er
mwyn eu achub rhag poen alltudiaeth, a rhag cael eu brifo gan ei gelynion. Er hynny, y dial ar
Jason oherwydd y poen mae wedi achosi, yw'r prif reswm y mae’r plant yn gorfod marw. Mae
cynulleidfaoedd ar hyd y byd wedi gwylio’r ddrama gydag ofn a chyffro wrth i Medeia weithredu
mewn modd sydd y tu hwnt i foesau a rheolau dyn a natur.

Dylid ystyried:

1. Pa gamau sy’n rhaid i Medeia eu cymryd er mwyn sicrhau’r dial erchyll hwn?

2. Pam nad yw Ewripides yn cosbi Medeia am yr hyn mae’n ei wneud? Beth yw effaith hyn
ar y gynulleidfa?

3. Beth yw’r gwahaniaeth rhwng dial a chyfiawnder?

MENYWOD:

Mae’r ddrama yn cwestiynu tegwch cymdeithas ddynol, fasciwlinaidd y cyfnod. Mae Medeia
yn radical, ac yn ennyn edmygedd ac ofn y menywod eraill. Mae’r gynulleidfa yn teimlo trueni
tuag ati, gan ei bod yn byw mewn gwlad estron ac yn cael ei thrin gyda dirmyg gan bobl y wlad
honno. Er hynny, mae’n dal ei phen yn uchel ac yn aros yn falch. Er i ni edmygu hyn, mae’n
anodd iawn deall a dirnad y dial erchyll, a’r ffaith y gall ladd ei phlant. A fyddem yn ymddwyn yn
wahanol tuag ati petai hi'n ddyn, petai hi’n dad yn hytrach nac yn fam i’r plant?

Onid ni, ferched, yw’r mwyaf truenus
O holl greaduriaid y Ddaear sy’n byw ac anadlu? - Medeia

Mae Ewripides yn awgrymu mai un o themau’r ddrama yw cyflwr truenus menywod Groeg.
Mae’r thema yn amlygu ei hun yn sawl un o’i ddramau. Mae hefyd yn parhau’n thema sydd o
ddiddordeb i gynulleidfaoedd cyfoes.

DYLID YSTYRIED:

1. All Medeia gael ei ystyried yn symbol o’r frwydr ffeministaidd?
2. Beth yw’r dadleuon a grybwyllir ganddi am gyflwr a statws menywod y cyfnod?
3. Yw'r frwydr a’r trafferthion sy’n wynebu Medeia o ddiddordeb i fenywod cyfoes?

GALLUOG A CHYNLLWYNGAR:

Mae Ewripides yn eiddgar i brofi fod Medeia yn alluog: gwelir enghreifftiau trwy gydol y ddrama.
Mae’n ei phortreadu fel menyw alluog wedi ei charcharu mewn byd o ddynion sy’n tanseilio’r
gallu hwn. Mae ei gallu i gynllwynio yn hanfodol iddi i gael dial. Mae’n allu y gallwn ei edmygu,
ond ar ddiwedd y ddrama mae’n allu sydd yn peri pryder a phoen ingol iddi.

‘Mae arna’i dy ofn. Dyna’r gwir.

Rwyt ti'n fedrus: gallet ddinistrio fy merch.

Mae gen i resymau dros f'arswyd:

Rwyt ti'n gyfrwys; dy grefft yw malais’— Creon

Rhaid cofio fod cymdeithas y cyfnod yn ddrwgdybus ac yn ofni menywod galluog ac
annibynnol.

DYLID YSTYRIED

1. Pa dactegau a ddefnyddir gan Medeia i fanipiwleiddio’r cymeriadau eraill?

2. Yw gallu Medeia yn ei gwneud yn fenyw beryglus?

STRWYTHUR Y DDRAMA

Mae Trasiedi Roegaidd yn agor gyda Prolog. Yna, fe ddaw’r Corws ar y llwyfan gyda’'u
harweinydd - y Choragos. Mae’r Corws yn gyfrifol am gyflwyno cymeriadau, am gwestiynu eu
gweithredoedd a nodi barn boblogaidd y dydd. Yn draddodiadol, roedd pymtheg yn y Corws.
Yn aml roeddent yn cael eu dewis o blith hynafiaid y ddinas. Dyma batrwm arferol y Drasiedi

Roegaidd.

PROLOG:

Cyflwyniad i'r ddrama, y lleoliad a’r cymeriadau. Mae’n fodd o fod yn gymorth i'r gynulleidfa
ddeall cyd-destun y ddrama. Mae Shakespeare yn defnyddio’r ddyfais yn Romeo and Juliet.
Yn Medeia, y prolog yw’r olygfa rhwng y Nyrs, Y Tiwtor a Medeia. Yn yr adran hon, rhennir
gwybodaeth angenrheidiol gyda'r gynulleidfa er mwyn sicrhau eu bod yn deall arwyddocad yr

epeisodia (golygfeydd) sy’n dilyn.

PARADOS:
Yr awd| gyntaf a genir gan y Corws. Yn Medeia dyma’r adran ble mae Arweinydd y Corws yn
cyrraedd y llwyfan.

YR EPEISODIA GYNTAF:

Mewn epeisodia (fel mewn golygfa) mae’r cymeriadau yn siarad ac yn gweithredu er mwyn
gwthio’r plot a’r naratif yn ei flaen. Rhaid cofio, o fewn y dramau Groegaidd ni chaiff mwy na
dau neu dri cymeriad ymddangos ar y llwyfan. Byddai'r cymeriadau ar y proskene, gyda’r
Corws yn yr orkestra (cerddorfa Roegaidd) gan amlaf.

AWDL Y CORWS:

Can, dawns neu ddefod a berfformiwyd gan y Corws er mwyn rhoi cyfle i'r gynulleidfa feddwil
am yr hyn a welwyd yn yr epeisodia flaenorol.

YR AIL EPEISODIA:

Yr ail epeisodia (golygfa) rhwng y cymeriadau.

AWDL CORWS:

(...) Byddai gweddill y ddrama yn dilyn y patrwm uchod hyd nes cyrraedd y diweddglo - yr
exodus.

EXODUS:

Diweddglo’r ddrama. Byddai'r Corws yn cynnig geiriau doeth, neges i'r gynulleidfa gymryd
gyda nhw wrth iddynt adael y theatr. Dyma eiriau’r exodus yn Medeia:

‘Yn y nef, mae Zews yn pwyso a mesur.
Disgwyliwch yr annisgwyl.

Mae dyn yn dymuno, a’r duwiau’n ei rwystro,
Yn dyfeisio ffordd o wneud yr amhosib.
Dyma a ddigwyddodd heddiw, fan hyn.’

LLWYFANNU’'R DDRAMA

Byddai o fudd archwilio sut oedd y Groegiaid yn llwyfannu eu dramau: siap y theatr, y

llwyfan, y dewis o wisgoedd a disgwyliadau’r gynulleidfa. Yn ogystal & hyn rhaid edrych ar
ddehongliadau mwy arbrofol a chyfoes o'r testun. Sut mae modd cyflwyno Corws i gynulleidfa
gyfoes? Sut mae eu lleoli o fewn dehongliad mwy cyfoes o’r ddrama?

Mae sawl ffordd o lwyfannu’r ddrama: o Iwyfan prosceniwm i amffitheatr fawr. Gallai fod

yn theatr agos neu ar raddfa eang, awyr agored. Mae’n bwysig ystyried sut y gellid ennyn
ymateb gan y gynulleidfa gyfoes, sut y gellid ei wneud yn berthnasol iddynt trwy’r llwyfannu a’r
perfformiadau?

Er y gellid ystyried arddull naturiolaidd (mae wedi cael ei llwyfannu felly), gellid hefyd ystyried
arddull mwy Brechtaidd oherwydd natur episodig yr epeisodia a'r defnydd o gorws.

Roedd fersiwn 2014 gan y National Theatre a gyfarwyddwyd gan Carrie Cracknell a’i
gynllunio gan Tom Scutt, ar ddwy lefel. Gweithiodd yn dda oherwydd fod modd i Medeia wylio
gweithredoedd y cymeriadau eraill o’r balconi e.e. priodas Jason.

Roedd y goleuo o fewn y fersiwn hon yn gyfuniad o oleuo naturiolaidd a symbolaidd. Eto, gan
nad oedd goleuo yng nghyfnod gwreiddiol y ddrama y mae modd defnyddio’r dychymyg a
bod yn ddewr wrth ystyried golau a sain. Mae hyn yn arbennig o wir yn y golygfeydd ble mae
Medeia yn creu ei swynau hud.

Yn amlwg roedd defnydd o fygydau yn ganolog i ddefod y Theatr Roegaidd. Dylid ystyried
effaith y defnydd o fygydau ar gynulleidfa gyfoes? Sut fyddai mwgwd yn fodd o helpu neu
rwystro dehongliad yr actor o rél?

Byddai o fodd mynd a’r myfyrwyr i ofod allanol er mwyn rhoi cyfle iddynt berfformio yn yr awyr
agored. Byddai hyn yn rhoi cyfle iddynt ddychmygu pwer y gwaith yn ei gyd-destun hanesyddol
a faint o egni lleisiol a chorfforol oedd ei angen i gyfleu'r prif gymeriadau o fewn amffitheatr
awyr agored.

